
   Каç хура... Выртатăп

Тĕлĕк тĕлленсе...

Тулти сас вăратрĕ

Хăлхана кĕрсе.

Йытăсем ураççĕ

Ют çынна туйса.

Эп пӳртрен тухатăп

Сенĕке йăтса.

Лăпкă вăхăт кайрĕ —

Ахăрсамана

Таврана хупларĕ

Вăрă-шăпана.

Хура каç пуçтаххăн

Алхасать вăл йыш.

Çынлăха пăрахнă,

Çуккă намăс, чыс.

Амăш сĕчĕн ăсĕ

Пуçсене кĕмен,

Качакайăн сĕчĕ

Çын пулма чĕнмен.

Ял çинче тем тĕрлĕ

Сас-хура çӳрет.

Хура сас ĕрлевĕ

Чĕрене тивет:

«Ятруха çаратнă...

Ним те хăварман,

Укахвин çухалнă

Чăхсемпе автан.

Çăрана аркатнă,

Кĕнĕ кĕлете,

Тырăсăрах юлнă

Ватă Хĕветле.

Алăка кăкланă,

Кĕнĕ мунчана,

Кăмакана ватнă,

Тартнă хурана.

Тĕслĕ тимĕр хакĕ

Илĕртет вăрра.

Çур ял кăмакасăр

Ылханать мура»

Саккунсем çемçелчĕç...

Ирĕк хураха.

Усалсем çĕнтерчĕç —

Йывăр халăха.

Халĕ шиклĕ пурнăç

Çитрĕ яла та.

Пурăнма хăрушă,

Турă, тупата.

  